
MDBMİ rektoru:  Biz məzunumuzun dövlət başçısı 
olması ilə fəxr edirik və bunu hər zaman xatırlayırıq

Mən İlham Heydər oğlunu universitetə gəldiyi andan 
xatırlayıram. O, hündürboylu, atletik quruluşlu, təvazökar bir 
oğlan idi. Tələbə yoldaşlarının çoxu atasının Azərbaycanın 
rəhbəri olduğunu belə bilmirdi. Yoldaşları ilə davranışında 
özünü çox sadə aparırdı. 

AZƏRTAC xəbər verir ki, 
bunu Moskva Dövlət Beynəlxalq 
Münasibətlər İnstitutunun (MDBMİ) 
rektoru Anatoli Torkunov Azərbaycan 
Prezidenti İlham Əliyevin bu 
universitetdə təhsil aldığı illərlə bağlı 
xatirələrini bölüşərkən deyib. 

“Onun diplom işinin müdafiəsi çox 
uğurlu idi. Xatırladığım qədər, elmi 
rəhbəri professor N.K.Kapitonova 
idi. Onun namizədlik dissertasiyası 
MDBMİ kitabxanasında saxlanılır. 
Həm diplom işinin, həm də dissertasi-
yanın müdafiəsi çox yaxşı səviyyədə 
keçdi. Çünki o, hazırlıqlı, motivasiyalı 
idi, bu işdə maraqlı idi, yaxşı oxu-
yurdu, kollektivdə özünü rahat hiss 
edirdi və kollektiv də onunla rahat idi. 
O, gözəl tələbə, MDBMİ-li idi. Bilirəm 
ki, o, MDBMİ-də ölkənin müxtəlif 
yerlərindən çoxlu dostlar qazanıb”, – 
deyə rektor bildirib.    

2014-cü ildə universitetin 
yubileyi ərəfəsində Bakıda 
keçirilən MDBMİ Məzunlarının 
I Ümumdünya Forumunu 
xatırladan A.Torkunov bunun 
böyük bayram olduğunu, 30 
ölkədən 400-dən çox insanın 
qoşulduğunu vurğulayıb. “O 
cümlədən keçmiş sovet res-
publikalarından, Vyetnamdan, 
Monqolustandan, Avropadan – Çe-
xiyadan, Almaniyadan, Fransadan, 
Amerikadan və s. ölkələrdən bir çox-
ları İlham Heydər oğlunu tələbə, bir 
çoxları isə müəllim kimi xatırlayırdı. 
Hətta indiki əməkdaşlarımız arasında 
İlham Heydər oğlunun tələbələri var. 
Azərbaycanda MDBMİ-nin məzunları 
çoxdur, lakin təbii ki, bizi ilk forumun 
Bakıda keçirilməsinə sövq edən 
bu deyil, Azərbaycan Prezidentinin 
universitetimizin məzunu olması olub. 

Universitetə hörmət edən və bunu 
hər zaman vurğulayan məzun. Hamı 
indiyə kimi Bakıdakı görüşü xatırlayır. 
Azərbaycanın paytaxtı çoxları üçün, 
xüsusən də əvvəllər orada olmayan-
lar üçün, onların həyatında parlaq 
səhifə olaraq qalır”, - deyə MDBMİ 
rektoru qeyd edib.  

Azərbaycan dövlətinin başçısını 
yubiley münasibətilə təbrik edən rek-
tor deyib: “Biz məzunumuzun dövlət 
başçısı olması ilə fəxr edirik və bunu 
hər zaman xatırlayırıq. Bizim keçmiş 

Sovet İttifaqı ölkələrində, Mərkəzi və 
Şərqi Avropa ölkələrində çoxlu dövlət 
xadimlərimiz var. Prezidentlərdən 
danışırıqsa, qeyd etməliyik ki, İlham 
Əliyev postsovet məkanında ilk 
Prezidentdir. Bu, bizim üçün qü-
rur və nümunədir. Biz hər zaman 
məzunlarımıza deyirik ki, işləmək, 
insanları düşünmək lazımdır, yollar 
açıqdır. İlham Heydər oğlunun yaxşı 
başlanğıc mövqeləri var idi, dahi 
ata, biz bunu çox gözəl başa düşü-
rük. Lakin mən özüm görürəm ki, 
Prezident İlham Əliyevin qazandığı 
hər uğur onun öz əməyi sayəsində 
əldə edilir. Mən, ilk növbədə, İlham 
Heydər oğluna cansağlığı və güc 
arzulamaq istəyirəm. Çünki onun işi 
inanılmaz intellektual və fiziki güc 
tələb edir. Mən ailəsinə xoşbəxtlik və 
firavanlıq arzu etmək istərdim. Mən 
İlham Heydər oğlunun ailəsini tanı-
mağıma çox xoşbəxtəm: gözəl həyat 
yoldaşı, gözəl övladları. İstərdim ki, 
onlar hər zaman uğur qazansınlar ki, 
daim sağlam, gözəl, bugünkü kimi 
gözəl olsunlar”.  

Misirli professor:  Prezident İlham Əliyev  
müharibə və sülh dövrünün qəhrəmanıdır 

Prezident İlham Əliyev 
müharibə və sülh dövrünün 
qəhrəmanıdır. Qısa müddətdə 
başa çatdırılan hərbi 
əməliyyatlarda respublikasının 
ərazi bütövlüyünü bərpasını 
təmin etmək, eyni zamanda, 
xalqının rifahını yüksəltmək, 
ölkəsini tərəqqiyə 
qovuşdurmaq nadir dövlət 
başçılarına qismət olur. 

Düşünürəm ki, Azərbaycan 
Prezidentinin 60 illik həyatının ən 
parlaq səhifələrini yazması məhz 
xalqının öz Liderinə olan inamı, 
yüksək etimadı ilə bağlıdır. Bu amil 
Prezident İlham Əliyevin görkəmli 

dövlət xadimi, güclü sərkərdə və 
böyük diplomat keyfiyyətlərini tamam-
ladı, ərazi baxımından kiçik olan bir 

ölkəni qlobal miqyasda böyük 
Qələbəyə qovuşdurdu. Dün-
yada işğala məruz qalmış bəzi 
ölkələrdən fərqli olaraq, sonu 
bilinməyən danışıqlar prose-
sinin nəticə vermədiyini görən 
Azərbaycanın dövlət başçısı 
lazımi məqamda, geosiyasi və 
regional dəyişikliklər fonunda 
bütün məsuliyyəti öz üzərinə 
götürdü və xalqına böyük Zəfər 
yaşatdı.

Bu sözləri AZƏRTAC-ın xü-
susi müxbirinə müsahibəsində 
Misir Xarici Əlaqələr Şurasının 
üzvü, Qahirə Universitetinin 

Rusiya Araşdırmalar Mərkəzinin 
direktoru professor Nurhan əl-Şeyx 
söyləyib.

O əlavə edib: “Prezident 
 İlham Əliyevin müdrikliyi ondadır 
ki, hətta müharibədə qazanılan 
tam Qələbədən sonra da məğlub 
ölkəyə dayanıqlı sülhü təmin etmək 
məqsədilə müqavilə imzalama-
ğı, beynəlxalq və regional tərəqqi 
naminə müvafiq razılaşma əldə olun-
masını təklif edir. O, bununla təkcə 
öz ölkəsinin deyil, eyni zamanda, 
Cənubi Qafqazın Lideri kimi regionun 
təhlükəsizliyini də möhkəmləndirmək 
istəyir”. 

Tərəqqi, quruculuq, sülhpərvər 
missiyanı uğurla həyata keçirən 
Azərbaycan Prezidentinə uğur-
lar arzulayan professor bildirib: 
“Azərbaycan xalqı xoşbəxtdir ki, Pre-
zident İlham Əliyev kimi Lideri var”. 

Nazir Ceyhun Bayramov:  Azərbaycanla İran arasında 
yeni layihələrlə bağlı yol xəritəsi üzərində iş gedir

Noyabrın 28-də Aşqabadda keçirilmiş 
görüş hazırkı dövrdə ölkələrimiz arasında 
münasibətlərdə xüsusi önəm daşıyır. 
Azərbaycan müstəqilliyini bərpa etdikdən 
sonra ölkələrimiz arasında əməkdaşlığa 
dair müqavilələr imzalanıb. Bugünkü 
görüşdə ikitərəfli əlaqələrin inkişafı, 
İslam Əməkdaşlıq Təşkilatı çərçivəsində 
əməkdaşlıq və digər mövzularda 
müzakirələr apardıq.  

Bu fikirləri Azərbaycanın xarici işlər naziri 
Ceyhun Bayramov İranın xarici işlər naziri Hüseyn 
Əmir Abdullahian ilə keçirilən görüşdən sonra təşkil 
olunan brifinqdə deyib. 

Nazir bildirib ki, Azərbaycan ilə İran arasında 
iqtisadi ticarət əlaqəsi böyük önəm kəsb edir. 2021-
ci ilin 10 ayı ərzində ölkələrimiz arasında iqtisadi 
ticarət sahəsində artım qeydə alınıb. 

Ölkələrimizin həyata keçirdikləri birgə 
layihələrdən söz açan nazir “Xudafərin” və “Qız 
qalası”, “Ordubad” su elektrik stansiyalarının 
inşasını, Astaraçay üzərində körpünün tikilməsini, 
İran-Azərbaycan-Rusiya dəhlizinin daha da 
təkmilləşdirilməsini, Neftçalada birgə avtomobil 
istehsalı zavodunun işə salınmasını misal gətirib.  

C.Bayramov qeyd edib ki, İranda yeni hökumət 
formalaşdıqdan sonrakı bir neçə ay ərzində bir 
sıra yeni layihələr barədə konkret icraatlar var. 
Aşqabadda Türkmənistan qazının İran ərazisindən 
keçməsi barədə müqavilə buna nümunədir.  Ən 
önəmlisi isə yeni layihələrlə bağlı yol xəritəsi 
üzərində iş gedir.

İran azad olunmuş ərazilərdə 
reallaşdırılan layihələrlə bağlı  

marağını ifadə edib
Qırx dörd günlük müharibədə İranın 

məsələnin ərazi bütövlüyü daxilində, işğala son 
qoyulması ilə həllinə dair mövqeyi Azərbaycan 
tərəfindən dəstəklənib. 

Bunu Azərbaycanın xarici işlər naziri Ceyhun 
Bayramov İranın xarici işlər naziri Hüseyn Əmir Ab-
dullahian ilə keçirilən görüşdən sonra təşkil olunan 
brifinqdə söyləyib. 

Nazir diqqətə çatdırıb ki, artıq regionda yeni 
iqtisadi artım imkanları var. Bu şərait bütün bölgə 
ölkələri üçün faydalı olacaq. 

Ceyhun Bayramov xatırladıb ki, uzun illər 
ərzində işğal altında olmuş Ermənistanla sərhəd 
Azərbaycanın ərazi bütövlüyünü təmin etməsi ilə 
bərpa olunub.  

“Münaqişədən qısa müddət keçməsinə 
 baxmayaraq, regionda birgə iştirak edərək 3+3 
platformasını yarada bilərik. İran və Rusiya bu 

təşəbbüsə ən tez dəstək verən ölkələrdir. Ya-
xın gələcəkdə bu prosesin müsbət davamını 
görəcəyik”, - deyən Azərbaycanın XİN rəhbəri vur-
ğulayıb ki, işğaldan azad edilən ərazilərin yenidən 
qurulması və bərpası ən vacib məsələdir. İran 
yaxın və dost ölkə kimi azad olunmuş ərazilərdə 
reallaşdırılan layihələrə marağını ifadə edib.

Azad olunmuş ərazilərin bərpasında 
iştirak üçün İran şirkətlərindən 

müraciətlər daxil olub
İşğaldan azad olunmuş ərazilərin bərpasında 

iştirak etmək üçün İran şirkətlərindən 
müraciətlər daxil olub. Hazırda İranın dövlət və 
özəl şirkətləri tərəfindən Qarabağ bölgəsində 
həyata keçirilməsi üçün layihələr təklif edilir. 
Bəzi layihələrin icrasına yaxın zamanlarda baş-
lanılacaq. 

 Bu fikirləri Azərbaycanın xarici işlər naziri 
Ceyhun Bayramov İranın xarici işlər naziri Hüseyn 
Əmir Abdullahian ilə keçirilən görüşdən sonra təşkil 
olunan brifinqdə deyib. 

Nazir bildirib ki, İran şirkətlərinin təcrübəsi, bu 
bölgəyə yaxın olması onlara üstünlük verir. 

“Xudafərin” və “Qız qalası” su elektrik stan-
siyalarının birgə istifadəsi məsələsinə toxunan 
C.Bayramov onların Araz çayı üzərində, sərhəddə 
yerləşməsinin hər iki ölkəyə xeyir verəcəyini 
diqqətə çatdırıb.

Hüseyn Əmir Abdullahian:  
İran Azərbaycanı ən yaxın  
dostlarından biri hesab edir

Biz son 4 ayda çox sıx əlaqə qurmuşuq, üç 
görüşümüz, mütəmadi telefon danışıqlarımız 
olub. Bu gün Prezident İlham Əliyevlə görü-
şümüz çox uğurlu keçdi və iki ölkə arasında 
əhəmiyyətli razılaşmalar əldə edildi. Bu razılaş-
malar münasibətimizi daha da gücləndirəcək 
və inanıram ki, yaxın gələcəkdə öz səmərəsini 
verəcək. 

Bunu İranın xarici işlər naziri Hüseyn Əmir 
Abdullahian Azərbaycanın xarici işlər naziri Ceyhun 
Bayramov ilə keçirilən görüşdən sonra təşkil olunan 
brifinqdə deyib. 

Azərbaycanı ərazilərini işğaldan azad etməsi 
münasibətilə təbrik edən Hüseyn Əmir Abdullahian 
İranın ölkəmizi ən yaxın dostlarından biri hesab 
etdiyini vurğulayıb. 

O bildirib ki, ölkələrimiz regional və beynəlxalq 
müstəvidə bir-birini dəstəkləyir. 

Azərbaycan, Rusiya, Türkiyə və İran arasında 
yeni platformanın yaranacağını qeyd edən nazir 
bildirib ki, region ölkələrinin bölgədəki problemləri 
həll etməsi üçün kifayət qədər gücü var. 

“İran müharibədən sonrakı təcrübəni nəzərə 
alaraq yenidənqurma layihələrində iştirakda ma-
raqlıdır. Nəqliyyat-tranzit, habelə hərbi və siyasi 
sahələrdə əməkdaşlığımız davam edəcək”, - deyə 
İran XİN-in başçısı qeyd edib. 

Dövlətimizin başçısı prezidentlik fəaliyyətinin bütün 18 ili ərzində informasiya 
mübarizəsində daim öndə olub. İstər ölkə daxilində, istərsə də xarici ölkələrə 
səfərləri çərçivəsində keçirdiyi görüşlərdə Azərbaycanın uğurları, qlobal 

layihələrin icrasında əldə etdiyi nailiyyətlər, habelə üzləşdiyi haqsızlıqlar, problemlər 
barədə ətraflı danışıb, dünya ictimaiyyətini məlumatlandırıb. Prezident İlham 
Əliyevin təkcə Vətən müharibəsi günlərində dünyanın 30-a qədər media qurumuna 
müsahibəsi bu baxımdan mühüm önəm daşıyıb. Dövlətimizin başçısı savaşdan 
sonrakı mərhələdə də beynəlxalq ictimaiyyətə İkinci Qarabağ müharibəsində 
Azərbaycanın haqlı mübarizəsi, Ermənistanın işğalçı siyasəti nəticəsində bölgədə 
yaranan təhlükəli vəziyyət, həmçinin düşmənin 30 ilə yaxın bir dövrdə tapdaq altında 
saxladığı ərazilərdə vandal hərəkətləri, bütün bunlar azmış kimi, yeni ərazi iddiaları 
ilə çıxış etməsi barədə fakt və dəlillərə əsaslanan ətraflı bilgilər çatdırıb. 

Zəngəzur dəhlizinin işə salınması ilə 
Avropa və Avrasiya ilə əməkdaşlıqda 

yeni mərhələ başlayacaq
Şübhəsiz ki, cənab İlham Əliyevin 

informasiya mübarizəsi müstəvisindəki 
fəaliyyətinin ən önəmli cəhəti avropalı 
tərəfdaşlarımızı Azərbaycan həqiqətləri 
haqqında məlumatlandırmaq, Ermənistanla 
mövcud münaqişədə haqlı tərəf olduğumuzu 
sübuta yetirmək olub. Çünki Prezident İlham 
Əliyevin vurğuladığı kimi, onların Qarabağ 
barədə bilgiləri əsasən səhv ssenariyə 
əsaslanan məlumatlar əsasında formalaşıb. 
Elə 44 günlük şərəfli müharibə zamanı cənab 
İlham Əliyev Ali Baş Komandan, diplomat, 
jurnalist kimi öndə idi, ölkəmizə şərəflə 
xidmət edir, Azərbaycanın haqlı mövqeyini     
dünyaya bəyan edirdi. 

Ölkə rəhbəri bu siyasəti postmüharibə 
dövründə də həyata keçirməkdə davam 
edir. Dövlətimizin başçısının Brüsseldə 
işgüzar səfərdə olarkən İtaliyanın “İl Sole 
24 Ore” qəzetinə müsahibəsi də bunun 
parlaq ifadəsidir. Prezident İlham Əliyev bu 
müsahibəsi ilə səfər çərçivəsində keçirdiyi 
görüşlərin mahiyyəti barədə adıçəkilən nəşrin 
vasitəsilə dost ölkənin ictimaiyyətində aydın 
təsəvvür yaradır.  

Bu fikirləri Milli Məclisin deputatı, YAP 
İdarə Heyətinin üzvü Rəşad Mahmudov 
söyləyib. 

Rəşad Mahmudov daha sonra deyib: 
“Cənab İlham Əliyev “İl Sole 24 Ore”nin 
müxbirinin sualları əsasında bir daha Qa-
rabağ məsələsinə ədalətli yanaşma ilə 
aydınlıq gətirib. Bu zaman Avropa İttifaqı 
(Aİ) Şurasının Prezidenti cənab Şarl Mişellə 
görüşünün təəssüratlarını bölüşüb və Av-
ropa Komissiyasının, şəxsən bu qurumun 
rəhbərinin Azərbaycan və Ermənistan ara-
sında münasibətlərin normallaşdırılmasına 
yönələn səylərini yüksək dəyərləndirib. Eyni 
zamanda, Aİ, Azərbaycan və Ermənistan 
rəhbərlərinin dörd saatdan atıq çəkən 
üçtərəfli görüşünün səmərəliliyini diqqətə 
çatdırıb. Dövlətimizin başçısı, əlbəttə, bu 
görüşlə İkinci Qarabağ müharibəsindən sonra 
yaranmış yeni reallıqlara Azərbaycanın baxış 
və mövqeyini dünyaya, eləcə də Ermənistana 
bir daha çatdırmaq fürsəti yarandığını və bu 
əlverişli imkandan istifadə etdiyini bildirib. 
Azərbaycan Prezidenti bununla bağlı de-
yib: “Əlbəttə, biz postmüharibə vəziyyətinin 
praktiki elementlərini, xüsusilə də kommu-
nikasiyaların açılmasını müzakirə etdik. 
Bu, ötən ilin noyabrında Rusiya Prezidenti, 
Ermənistanın baş naziri və mənim tərəfimdən 
imzalanmış üçtərəfli Bəyanatın mühüm 
hissəsidir. Lakin çox vacib Bəyanatın bu 
hissəsinin icrası olduqca ləng gedir. Beləliklə, 
dünən Ermənistan tərəfindən dərhal həyata 
keçiriləcək fəaliyyətə dair mühüm qərarlar 
qəbul edildi ki, dəmir yolu layihəsinin prak-
tiki reallaşdırılmasına start verilsin. Bizə 
gəldikdə, artıq işlərə başlamışıq və azad 
edilmiş ərazilərdən Ermənistan sərhədinə 
qədər dəmir yolu xətti 2023-cü ilin sonunadək 
hazır olmalıdır. Biz, əlbəttə, ümid edirik ki, o 
vaxta qədər Ermənistan özünün ev tapşırığını 
yerinə yetirəcək…”. 

Dölətimizin başçısının bu fikirləri 
Azərbaycanın hər zaman olduğu kimi, 
postmüharibə dövründə də sözünə sadiq 
qaldığını, verdiyi vədləri əməli işlərlə sübut 

ediyini göstərir. Bax, elə bunun nəticəsidir 
ki, Azərbaycan dünya ölkələri ilə, nüfuz-
lu beynəlxalq təşkilatlarla əməkdaşlıqda 
böyük etibar, inam əldə edib. Respublikamız 
son illərdə reallaşdırdığı qlobal layihələrlə 
Avropanın enerji təhlükəsizliyində önəmli 
rol oynayıb, Avrasiyanın nəqliyyat habına 
çevrilib və bu istiqamətdə bundan sonra da 
mühüm tədbirlərin gerçəkləşdirilməsi nəzərdə 
tutulub”. 

Deputat, həmçinin Zəngəzur dəhlizinin ya-
xın gələcəkdə işə salınması ilə Avropa və  Av-
rasiya ilə əməkdaşlıqda yeni bir mərhələnin 
başlayacağını bildirib. Qeyd edib ki, bu dəhliz 
ilə Azərbaycandan Ermənistana və oradan 
respublikamızın Naxçıvan bölgəsinə, eləcə 
də Türkiyə və Avropaya əlverişli alternativ 
nəqliyyat marşrutu fəaliyyət göstərəcək. 
Cənab İlham Əliyevin də müsahibədə 
vurğuladığı kimi, Azərbaycandakı möv-
cud sabitlik, əmin-amanlıq, etibarlılıq da 
bu dəhlizin gerçəkləşməsini, imkanların 
reallığa çevrilməsini şərtləndirir. Bunu 
Azərbaycanın hər zaman sözü və əməli 
arasında heç bir təzadın olmaması, heç 
vaxt heç bir müqaviləni pozmaması kimi 
amillər də təsdiqləyir. Sadəcə, bu məsələdə 
Ermənistanın müqavilə ödəliklərini yerinə 
yetirməsi zəruridir. 

Rəşad Mahmudov fikirlərini belə yekun-
laşdırıb: “Prezident İlham Əliyev müsahibədə 
Ermənistanla da münasibətlərin normal-
laşacağına ümid etdiyini, bu qənaətin isə 
Brüssel səfərində baş nazir Paşinyan və 
Prezident Mişellə apardığı müzakirənin 
uğurlu nəticələrindən irəli gəldiyini vurğu-
layıb. Dövlətimizin başçısı əlavə edib ki, 
sözügedən dəhliz layihəsi reallığa çevrilərsə, 
o zaman Ermənistan da regional nəqliyyat 
şəbəkəsinin üzvü olmaq imkanı qazanacaq. 
Hazırda isə bu ölkə çıxılmaz vəziyyətdədir. 
Onun Rusiya və İranla, Azərbaycan isə 
ayrılmaz hissəsi olan Naxçıvan Muxtar 
Respublikası ilə dəmir yolu əlaqəsi yoxdur... 
Ümumiyyətlə burada uduzan tərəf yoxdur. 
Yəqin ki, Ermənistan da cənab İlham Əliyevin 
vurğuladığı kimi, bu qızıl fürsəti dərindən 
anlayıb qiymətləndirəcək, gələcək planlarda 
Azərbaycanla münasibətləri qaydaya qoy-
madan düşdüyü dalandan çıxa bilməyəcəyini 
başa düşəcək. Hazırda Qafqazda bütün 
planlarda Azərbaycanın maraqları nəzərə 
alınır və Ermənistanda bu reallıqla barışmaq 
məcburiyyətindədir”

“Xalq qəzeti”

YAP Gənclər Birliyinin 2021-ci ildə 
fəaliyyətinə dair hesabat müzakirə olunub

Dekabrın 22-də Yeni Azərbaycan Partiyası 
Gənclər Birliyinin VI iclası keçirilib. Partiyanın 
mətbuat xidmətindən bildiriblər ki, iclasda 
Gənclər Birliyinin 2021-ci il ərzində fəaliyyətinə 
dair hesabat müzakirə olunub.

YAP Gənclər Birliyinin 
sədri Bəxtiyar İslamov çıxış 
edərək Birliyin cari ildəki 
fəaliyyətinin partiyanın 
Mərkəzi Aparatının tövsiyə 
və tapşırıqlarına uyğun 
şəkildə təşkil edildiyini 
deyib. Bildirib ki, ötən dövr 
ərzində gənclərin dövlətçilik 
ruhunda tərbiyəsi, şəxsi 

inkişaflarının dəstəklənməsi, 
milli dəyərlərimizin təbliği, 
o cümlədən Gənclər 
Birliyinin beynəlxalq 
əlaqələrinin genişləndirilməsi 
istiqamətində vacib addımlar 
atılıb.

Sonra YAP Gənclər 
Birliyinin sədr müavinləri 
Sevinc Qasımova, Fəsli 

Nəbiyev və Gənclər Birliyinin 
üzvləri Azad Manaflı, Ülviyyə 
Axundova, Ülkər Həsənova, 
Əkbər Cəlilov, Fərid Sa-
dıxlı, Nərgiz Babayeva, 
Nərmin Qocaman, Coşqun 
Hidayətov, Salman Salma-
nov, Emil Aslanlı, Nihad 
Allahyarlı, Niyaz Əliyev, 
Anastasiya Lavrina hesabat 
ətrafında fikir mübadiləsi 
aparıb, 2022-ci il üzrə 
fəaliyyət planının hazırlan-
masına dair qərar qəbul 
ediblər.

“Xalq qəzeti”

